
శ్రీరంగనాథరామాయణము




ద్విపద






కడగి యాభస్మముల్ గంగోదకములఁ - దడుపక గతి లేదు దయసేయు" మనిన

"హరుఁడొక్కరుఁడు దక్క నన్యు లాగంగ - ధరియింపనేరరు దగిలి యెవ్వరును;

నీ వింక హరునకు నిష్టమైఁ దపము - గావించి ప్రార్థింపు గంగ ధరింప"

నని పల్కి మదిలోన నతఁ డుపార్థించు - తనయుల నిచ్చి యద్ధరణీశుకొఱకుఁ

దనరంగ నాగంగ ధర కేగు ననుచుఁ - జనియె పద్మజుఁ; డటఁ జని భగీరథుఁడు

అంగుష్ఠ మొక్కటి యవనిపై మోపి - యంగజహరునకు నతిఘోరతపము1240

దలకొని చేయఁ బ్రత్యక్షమై శివుఁడు - "తలదాల్తుఁ దెమ్ము మందాకిని" ననియె

నంత భగీరథుం డర్థిఁ బ్రార్థింప - నంతరిక్షస్థలమందుండి గంగ

గగనమండలము నక్షత్రమండలముఁ - బగుల లోకము లెల్లఁ బగుల మ్రోయుచును

గులపర్వతములతోఁ గుంభినితోడ - బలసి మహాదేవుఁ బాతాళమునకు

గొనిపోవుతెఱఁగున ఘోరమై పర్వి - చనుదెంచు నురవడి జగములు బెదర

వచ్చు నాగంగగర్వముఁ బాప శివుఁడు - హెచ్చి జూటముఁ బెంచె నింతలో గంగ

వచ్చి మహాదేవు వరజటావీథిఁ - జొచ్చి వెల్వడుత్రోవ చొప్పడకున్న




భగీరథుఁడు గంగను దెచ్చుట


హరుజటాజూటమహాటవిఁ జిక్కి - తిరుగుడుపడుచు వర్తించుచునుండె.

నంత భగీరథుం “డతులప్రవాహ - మంతము నిప్పు డెం దరిగెనో?" యనుచు

వెఱగంది మఱియును విషకంధరునకుఁ - దఱిగొని యత్యు గ్రతప మాచరించి
1250

నపరిమితప్రీతి నాభగీరథుని - తప మంత మెచ్చి కందర్పహరుండు

లోలతఁ దనమౌళిలోనున్న గంగ - "భూలోకమున కింకఁ బొ"మ్మని యనుప

వలనొప్పుజూటంబు వాకిలి వెడలి - బొలు పొందఁ బాతాళమునఁ జూపు నిలిపి

తనదివ్యదృష్టి మందాకిని కపిలుఁ - గని “మునిమహిమకుఁ గడుఁజోద్య మంది

తగిలి ని న్నలచిన దారుణాకృతుల - సుగతికిఁ బంపవచ్చుచునున్నదానఁ

గినియకు మీవని కేలర్థి మొగిచె" - ననఁ బద్మముకుళంబు లమరఁ జూపఱకు

నడరు నమ్ముని కిన్క నటు పోవ వెఱచి - సుడివిడుతెఱఁగున సుడులొప్ప మిగుల

మామీఁద జనుదెంచు మలయుచు గంగ - యే మెక్కడికిఁ బోదు మిటమీఁద ననుచుఁ

బఱతెంచి సగరులపాలిపాపములు - మొఱపెట్టుచున్నవి ముక్కంటి కనఁగ

నోలిఁ బంకజముల నుండరాకున్న - దూలి యాకసమునఁ దుమ్మెద ల్మ్రోయ
1260

భూతాధిపతిజూటముననుండి ధరణి - కేతెంచు గంగకు నెండగాకుండఁ

గొడుగులుపట్టిన కొమరున హంస - లుడువీథి సుడిపడి యొప్పారుచుండఁ,

దొడఱి యాసగరులదోషోత్కరములు - కడఁకమై బోద్రోచుకరములో యనఁగ

గమనీయతరములై ఘనతరంగముల - గము లంతకంతకుఁ గరమొప్పు మిగులఁ

